An tri ribler
gant Tomi Ungerer, 

e ti L’Ecole des Loisirs, 

troet gant Stefan Alliot

Ur wezh e oa tri ribler divalav, dindane mantilli bras ha du, war o fenn togoù hir ha du.

Un tromblon a oa gant an hini kentañ, ur c’hwezherez hag a daole pebr gant an eil, hag ur vouc’hal bras ha ruz gant an trede.

Diouzh an noz, gant ar sklaer loar, e choment kuzhet war ribl an hent.

Ober a raent aon d’an holl. Kouezhañ a rae ar maouezed e palamoutig p’o gwelent, karzhañ a rae ar chas en douar, hag ar baotred kalonekañ ivez a gemere hed o gar.

Ma tremene kirri, e c’hwezhent pebr e fri ar c’hezeg. Chom a rae ar c’hirri a-sav, evel-just.

Neuze e tifreuzent ar rodoù…

Ha, gant an tromblon, e c’hourdrouzent ar veajerion hag e samment o zraoù digante.

En ur vougev lein ar menez e kuzhent. Di e kasent ar pezh o doa laeret.

Arc’hadoù aour, perlez, bizeier ha mein prisius o doa.
Ur wezh avat, gant un nozvezh teñval, ez ejont d’ur c’harr ha ne oa ken nemet ur beajer e-barzh. Ur paour-kaezh plac’hig e oa. Tiffany a oa hec’h anv. Emzivadez e oa ha mont a rae da welet ur voereb kozh ha grignous da vevañ du-hont. Ne blije ket an dra-se dezhi tamm ebet holl ! Stad a-walc’h a oa bet enni pa savas an tri ribler dirazi a-greiz-holl.

Pa na oa mann ebet all da gemer er c’harr estreget Tiffany, he c’hasjont d’o mougev.
Eno e voe graet ur gwele blod dezhi.

Antronoz pa dihunas Tiffany e welas arc’hoù leun a deñzorioù. « Petra rit-hu gant an dra-se ? » emezi d’ar riblerion. Hag ar re-mañ ha sellet an eil ouzh egile, souezhet-holl : biskoazh n’o doa klasket gouzout petra c’halljent ober eus ar binvidigezh-se !

Neuze, pa blije Tiffany dezhe kalz, e rejont o soñj mont da glask bugale dilezet ha maleürus all, hag ober war o zro.

Prenañ a rejont ur c’hastell kaer-meurbet da lojañ an holl vugale-se.

Pep a vantell ha pep a dog evel ar riblerion a voe roet dezhe. Ruz e oant avat.

Brud an istor-se a redas er vro a-bezh evel-just, ha, bemdez e veze dilezet emzivaded nevez ouzh dor ar c’hastell.
Repuet e vezent holl. Ha bevañ a raent eno betek bezañ deuet en oad da zimeziñ. Neuze e savjont tiez tro-war-dro. Ha, nebeut goude, e teuas da vezañ ur gêriadenn. Ur vantell hag un tog ruz a veze gant an holl. A-benn ar fin e savjont ur voger en-dro d’ar gêr, tri dour fortus warni evit pep ribler evit o zrugarekaat.
